
        
            
                
            
        

    
	Их мэргэд Шаравын ЭНХБАЯР

	 

	ХҮҮХЭД НАС
(Бага хүүхдэд эцэг эхэд зориулсан бусгаа хөдөлгөөнт шүлгүүд)

	 

	Улаанбаатар хотноо 2010 онд хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд газарт цахим хэлбэрт хөрвүүлэв.

Хүн болох багаасаа

	Хүлэг болох унаганаасаа

	(Монгол ардын цэцэн үг)

	 


БЯЦХАН УНШИГЧДАДАА БОДЛОО ИЛГЭЭЛЭЭ

	 

	Миний бие өнгөрсөн жилээс урьд бичсэн зохиолуудаа эргэн харж,  заримыг нь засаж янзлан,  цуврал болгон хэвлүүлэхээр шийдээд “Хоёр чих нь дэлдгэс”,  “Миний сайн нөхөр” нэрээр оньсгон өгүүллэгүүдээ хэвлүүлсэн билээ.  Энэ хоёр номд дал гаруй өгүүллэг орсон юм.  Энэ жил яруу найргийн хоёр номыг “Миний эх орон”,  Хүүхэд нас” нэрээр хэвлүүлж байна.  Энэ хоёр номд,  голцуу уламжлалт жороо шүлгийн маягаар бичсэн хөдөлгөөнт шүлгүүдээ бусгаа шүлэг гэж нэрлэн оруулав.  Эдгээр шүлгийг дээрээс доош зүүнээс баруун тийш нь уншиж ч болно.  Нийтдээ далаад шинэ шүлэг бий.  Ер нь манай монголчууд хүүхдээ зөв цэвэр яриулж сургахын тулд түргэн хэллэг,  жороо шүлэг хэлүүлж,  цээжлүүлж хэлнийх нь ээдрээг гаргадаг уламжлалтай билээ.  Түүний хамтад монголчуудын хүүхэд хүмүүжүүлдэг заншлаас өгүүлсэн “Мартаж болохгүй монгол уламжлал” тэмдэглэлийг бичиж,  бяцхан уншигчдынхаа оюун санаанд илгээлээ.  Энэ хоёр номыг сургуулийн бага насныхан,  тэр дундаа бүр нялх хүүхдэд зориулсан болохоор номыг маань эцэг эхчүүд хүүхдэдээ уншиж,  ярьж өгөхийг хүсэж тэдэнд бас давхар илгээж байгаа юм. 

	Нэгэнтээ номыг маань унших та бүхэнд урьтаж олныг нуршихыг тэвчье.  Та бүхний оюун санаа цэлмэж үр хүүхдийнхээ гэгээн мэлмий,  гэрэлт ухааныг гийгүүлэхэд ээжийн сэтгэлээр бичсэн миний ном туслаасай гэж хүснэм! Номын буян дэлгэртүгэй. 

	 

	МЗЭ-ийн шагналт зохиолч

	Ш. Энхбаяр



	



	Нэг дэх ном БУСГАА ШҮЛГҮҮД

	ЭРХЭМ ХҮНДЭТ ААВ ЭЭЖ НАРТ

	 

	Бидний монголчуудад хамгийн үнэ цэнтэй юм бол эх орон маань билээ.  Тийм учраас бид эх орноо бүрэн бүтэн,  амгалан тайван байлгаж түүгээрээ бахархан улмаар нүдний цэцгий мэт хайрлан хамгаалах хүмүүжлийг үр хүүхдээ ухаан мэдээ ормогц яс маханд нь шингэтэл ухааруулах ёстой.  Энэ бол бидний эцэг өвгөдийнхөө өмнө хүлээсэн үүрэг төдийгүй хойч үеийнхнээ угтах хариуцлага юм.  Та нарын ухаан саруул,  мэлмий тунгалаг байх болтугай!

	Зохиогч 


ШУВУУ

	Шувуу шуугин 

	Шуугин исгэрэн 

	Исгэрэн салхи 

	Салхи татуулан 

	Татуулж нисэн

	Нисэн усанд

	Усанд умбан

	Умбан шумбан 

	Шумбан сэлэн

	Сэлэн сэрүүцэж 

	Сэрүүцэн сэлгүүцэж 

	Сэлгүүцэн наадна

	 


МАРТАЖ БОЛОХГҮЙ МОНГОЛ УЛАМЖЛАЛ 
(Аав ээжээс эхлээд бусад хүнд хандах нь)

	Нэг.  БУСГАА ШҮЛГИЙН ТУХАЙ

	Манайхан нэг,  хоёр настай хүүхдийг юм ойлгохгүй учир том болохоор нь хэрэгтэй юм хэлж өгнө гэцгээдэг.  Тэгтэл хүүхэд эх дотроо байхдаа их юм мэддэгийг шинжлэх ухаан нотолсон гэнэ. Түүнээс ч болсон юм уу зарим хүн хоёр настай хүүхдэд зориулсан шүлэг бичихийг шаардах болов.  Би үүнийг хэзээнээс дэмжиж байсан бөгөөд тэднийг багаас нь яруу найргийн амтанд оруулна гэдэг зүйтэй санагдав.  Бидний багад,  хөдөөгийн эмгэд,  өвгөд шүлэглэсэн мэргэн үг хэлдэг байсан шүү дээ. Тэд хүүхдээ яруу найргаар хүмүүжүүлж байсны илрэл юм.  Энэ мэт заншлыг нь бодоод би,  манай уламжлалт жороо шүлгийн маягаар бусгаа гэж нэрлэсэн ч болмоор хэдэн шүлэг бичсэнээ бяцхан уншигчдадаа илгээхийн ялдамд өвгөд дээдсийнхээ,  биднийг хүн болгосон уламжлал,  арга туршлагаас эцэг эх болоод хүүхдийн дэргэд байдаг бүх хүнд хандаж өөрийн сэтгэлийн дуудлагаар хэний мэдээжийн боловч хэдэн үг хэлье гэж бодов.  Таалан уншиж эргэцүүлэн бодтугай!



	



	ДАЛАЙ

	Далай чимээгүй

	Чимээгүй цэлийн

	Цэлийн цэнхэртэн

	Цэнхэртэн дуниартана

	Дуниартан дүнсийн

	Дүнсийн долгилон

	Долгилон давлагаалан 

	Давлагаалан хүрхэрнэ

	Хүрхрэн оволзон 

	Оволзон түрхрэн 

	Түрхрэн түрлэг 

	Түрлэгээ нэмнэ.

	 


ХҮРХРЭЭ

	Уулын хүрхэрээ

	Хүрхэрээ хүнгэнэн

	Хүнгэнэн дүнгэнэн 

	Дүнгэнэн шуугина 

	Шуугин шаагин 

	Шаагин цовхчин

	Цовхчин үсчин 

	Үсчин үерлэнэ 

	Үерлэн халгин 

	Халгин түрхрэн 

	Түрхрэн түрэн 

	Түрэн уянгална

	 


ЦАС

	 

	Цав цагаан 

	Цагаан цас

	Цас цайран 

	Цайран бутарна 

	Бутран будран 

	Будран задран

	Задран хаялан

	Хаялан хялмаална

	Хялмаалан малгайлан

	Малгайлан лавсан

	Лавсан шууран

	Шууран орно

	 


Хоёр.  ЗӨВ ХАРИЛЦАХ ЁС

	Манай монголчуудыг,  гаднынхан их бүдүүлэг амьтад гэж үздэг. Түүнийг нь бид аялдан дагадаг боловч угтаа бол тийм биш шүү дээ.  Энд харилцааны соёлоос эхэлье л дээ. Залуу хүн,  ахмад хүнтэй уулзаад заавал эхэлж мэнд мэдэж,  айл гэрт орсон бол мөн л эхлэн дуугарах ёстой. Золгох бол настай хүний амрыг эрээд,  хоёр гараа дэлгэн гарыг нь дороос нь өргөх маягаар золгох ёстой.  Тэгээд заасан газар нь сууж,  бие тэнхээг нь лавлаж, хөөрөгтэй бол зөрүүлж,  тамхитай бол тамхи барьж,  аль болох аядуу зөөлөн дуугаар үгээ тод хэлж,  тэдний санаанд нийцтэй яривал сайн.  Ер яриа хөөрөө,  байдал төрхөөрөө настай хүнийг хүндэлж дээдэлсэн байдалтай байх нь монгол ёс.  Цай идээ өгөхөд хоёр гардан авч,  хүнд юм өгөхдөө ч аятай эвтэй өгөх ёстой.  Манай монгол хүн,  хүнээс юм авах,  хүнд өгөхдөө заавал баруун гараар авч өгдөг.  Тэгэхдээ,  алгаа өөд нь харуулж тосож авахаас булаах,  шүүрэх,  хаяж шидэх ёс байхгүй.  Настай хүний дэргэд их бага дуугарах,  муулах доромжлох,  элдвээр танхайрч болохгүй.  Энэ бүхнийг монгол хүн эртнээс цээрлэж ирсэн байна. 



	



	БӨХ

	Монгол бөх

	Бөх зодоглон 

	Зодоглон дэвэн

	Дэвэн шавна 

	Шаван ухасхийн 

	Ухасхийн дугтран

	Дугтран тонгорон

	Тонгорон барилдана

	Барилдан суйлан

	Суйлан сэгсрэн

	Сэгсрэн зайлан

	Зайлан давна,  дэвнэ



	



	ТУГАЛ

	Тумлай гунжны 

	Гунжны түнтгэр 

	Түнтгэр улаан

	Улаан тугал 

	Тугал тарган

	Тарган түнжгэр

	Түнжгэр тугал 

	Тугал тачигнан 

	Тачигнан тас няс 

	Тас няс мөргөлдөн 

	Мөргөлдөн мөөмөө 

	Мөөмөө хөхнө

	 


Гурав.  ЭХИЙГ ХҮНДЛЭХ ЁС

	Манай монголд эх хүнийг их хүндэлдэг уламжлалтай юм. Одоо л хачин муухай юмс,  эмэгтэй хүнийг егүүтгэх,  худалдах зэрэг ёс бусын юм гараад байгаа болохоос урьд бол эх эмэгтэйчүүдийг бурхантай зүйрлэж дар эх,  дагина гэдэг байлаа. Гадаад оронд эмэгтэй хүүхэд гарахад “Хүний хүн гарлаа” гэдэг бол манайд тиймгүй,  эрэгтэй хүүхдээс илүү хүндлэх ёс ч бий.  Хүүхэд гарахаас өмнө эхийг хүндэлж,  давхар биетэй тулгар биетэй гэж нэрлэн,  жирэмсэн эмэгтэйн урдуур гардаггүй,  явж өнгөрөхийг нь хүлээдэг заншилтай байлаа.  Тулгар биетэй эмэгтэйг айлгаж цочоох аашилж загнах бүү хэл эвгүй үг хэлэхгүй,  аль болох ааш занг нь амгалан тайван байлгахыг хичээдэг байлаа. Энэ бол эхийг хүндлэхийн хамт доторх хүүхдийг давхар арчилж байгаа хэрэг юм.  Миний багад,  “Нохойгоо сайн хорьж бай.  Жирэмсэн эхийг цочоох вий” гэж ээж аав зориуд анхааруулдаг байж билээ.  Дэмий зан гаргаж “Нохойноос айвал яадаг юм” гэхэд “Дуугай бай,  хүүхэд нь дутуу гарвал яах юм бэ” гэж зандарч байдаг сан. Энэ зэргээс эхлээд,  жирэмсэн эхийн хувцас хунар,  хоол умд,  аятай тохитой байдлыг их анхаардаг байлаа. 



	



	ХАР НҮДЭН

	Хар нүдэн хув 

	Хув зусгийн 

	Зусгийн хундан 

	Хундан цагаан 

	Цагаан хэнз

	Хэнз хурга

	Хурга,  хүзүүндээ 

	Хүзүүндээ хөөрхөн 

	Хөөрхөн хоёр

	Хоёр молцогтой 

	Молцогтой ма,  ма 

	Ма ма майлдаг

	 


ЗАРАА

	Зараа замаар 

	Замаар өнхрөн 

	Өнхрөн өнгөрөн 

	Өнгөрөн бөмбөрнө 

	Бөмбөрсөн зараа

	Зараа зүүтэй

	Зүүтэй,  сүүтэй 

	Сүүтэй зулзагатай.  

	Зулзагатай зараа 

	Зараа замаар 

	Замаар өнхрөн 

	Өнхрөн өнгөрнө. 

	 


Дөрөв.  ХҮҮХДИЙГ ХҮНДЛЭХ ЁС

	Манай монгол хүн хүүхдэд их хайртай байдаг.  Хүүхэдтэй болсон айлын гэрийн эзнээс “Шинэ хүнтэй болсон гэл үү,  ямар хүнтэй бол оо вэ” гэхэд “Сайн эртэй болсоон” гээд баясан инээдэг.  Энэ нь,  хуучны заншсанаар алиалан хэлж байгаа боловч “Хулгайчтай боллоо” гэсэн үг биш,  айл гэрийг авч явах хүнтэй боллоо л гэсэн үг нь мэдээж.  Охин төрсөн бол “Хөл хучих хүнтэй болсоон” гэдэг.  Эцсийн эцэст охин хүүхэд л аав ээжээ асарна гэсэн л үг.  Монгол хүн,  хүүхэд гарахад их ёс төртэйгөөр угаал хийж,  энэ хүнийг чинь ариун сайхан хүн болгож авъя гэсэн бэлгэдлээ илэрхийлдэг.  Хуучин бол хүүхдийн угаал үйлдэхэд,  төрүүлсэн эх,  эх барьж авсан эхийг хойморт зэрэгцүүлэн суулгаж хадаг барин хүндэтгэл үзүүлж дайлж цайлан бэлэг сэлт өгдөг байлаа.  Дараа нь зурхайчаар заяа төөргийг нь зуруулж,  тэр ёсоор л шинэ хүнийг хүмүүжүүлж хүн болгох ажлаа эхэлдэг заншилтай байлаа.  Шинэ цагтай золгоод хуучин заншил өөрчлөгдсөн ч огт мартагдаагүй.  Ёс мэддэг газраа ёсолж л байв.  Нялх хүүхдийг хүндлэн угтах ёс ингэж л эхэлдэг байлаа. 



	



	БОЛЖМОР

	Жижиг шувуу жив жив

	Жив жив жиргэн

	Жиргэн нисэн

	Нисэн бууна

	Буун суун

	Суун будаа

	Будаа тоншин 

	Тоншин дэрхийнэ 

	Дэрхийн хөөрөн

	Хөөрөн,  дээгүүр

	Дээгүүр эргэн 

	Эргэн эргэлдэнэ. 

	 


УНАГА

	Хулагч гүүний 

	Гүүний хул

	Хул унага

	Унага хурдан

	Хурдан удамтай 

	Удам,  угсаатай

	Угсаатай,  унаган 

	Унаган жороо 

	Жороо гаралтай 

	Гаралтай угшилтай 

	Угшилтай,  ганган 

	Ганган жороо

	 


ТАВ.  ХҮҮХДИЙГ ЭРҮҮЛ ӨСГӨХ ЁС

	Эрүүл бол жаргал гэж монголчууд хэлдэг.  Бас “Эрүүл биед саруул ухаан оршино” гэж нэг мэргэн үг бий.  Энэ мэт цэцэн үг нь хүүхдийг нялх нялзрайгаас нь анхаарч эрүүл өсгөхийн уриа дуудлага юм. Нялх хүүхдийг анхны угаалгаас л хонины шөлөөр биеийг нь угааж эхэлдэг. Зарим газар ясны,  тойгийн,  махны,  толгой шийрийн шөлийг хамгийн сайн шөл гэж үзээд түүгээр угаах нь бий. Бүх биеийг нь хонины уураг сүүлний тосоор тосолж,  цайны хандаар угаах нь тогтмол.  Хүүхдийн бие шээсэндээ түлэгдэж нурахаас байнга сэргийлнэ.  Нялх хүүхдийг уургаас нь эхлээд хоёр нас хүртэл нь хөхний сүүгээр хооллуулдаг.  Эхийн хөх сүү багатай байвал шар будаанаас эхлээд сүү оруулах хоол умд өгнө.  Хүүхдийг сайн хооллох нь шүд нь зөв ургахаас эхлээд цаашид мэнд амар өсөхөд нь гол зүйл. Ялангуяа хөдөөгийн улс бол хүүхдийг багаас нь сүү тараг ааруул ээзгий зэрэг цагаан идээгээр хооллоно. Цагаан идээ идэж ууж өссөн хүүхдийн шүд,  нүднээс эхлээд эрүүл чийрэг өсдөгийг монголчууд сайн мэднэ. Хүүхдийг эрүүл өсгөх их хөдөлмөр энэ мэтээс л эхэлдэг юм. 



	



	ТАХИА

	Тахиа таатайхан

	Таатайхан тайван 

	Тайван тааваараа 

	Тааваараа таахга 

	Таахга алхална 

	Алхлан ку кере ку

	Ку кере ку дуугаран 

	Дуугаран дуудна 

	Дуудан өөгүй

	Өөгүй цагаан

	Цагаан өндөг

	Өндөг гаргана. 

	 


БОТГО

	Ботго гунганан 

	Гунганан буйлан 

	Буйлан уйлан 

	Уйлан уяран 

	Уяран нулимс 

	Нулимс унаган

	Унаган,  уярлын

	Уярлын дуугаа 

	Дуугаа эгшиглүүлэн

	Эгшиглүүлэн уянгалан 

	Уянгалан ээжээ

	Ээжээ дуудна. 

	 


Зургаа. ХҮҮХДИЙГ ХҮМҮҮЖҮҮЛЭХ ЁС

	Социализмын үед шинэ хүнийг хүмүүжүүлье гэсэн уриатай байлаа. Энэ нь хүүхдийг эвдрээгүй байхаас нь зөв хүмүүжүүлье. Хэрэв тэгж чадахгүй буруугаар явуулчихвал,  дахин хүмүүжүүлэх бэрхшээлтэй тулгарна гэсэн зөв санаа байлаа. Үүний эх үүсвэр нь их холын,  магадгүй монгол хүн үүссэн цагаас ч эхэлсэн байж мэднэ. Тэгэхдээ,  Монголчууд хүүхдийг хамт олноороо хүмүүжүүлэхийг их ашиг өгөөжтэй гэж үздэг заншилтай байлаа.  Тиймээс,  миний хүүхэд чинийх,  чиний хүүхэд минийх гэсэн бичигдээгүй хууль мянга мянган жил үйлчилсээр иржээ. Энэ хуулийн нэг гол юм нь хүүхдийг хэрэгтэй,  хэрэггүй юман дээр өмөөрөхийг зөвшөөрөхгүй.  Хүүхэд нохой хоёроо өмөөрсөн айлыг адгийнхад тооцдог байлаа. Монголд хүүхдийг загнадаг,  зоддог заншил бий.  Энэ нь ясны шандастай монгол хүнийг багаас нь дарж байх гэсэн үзлийнх байх. Гэхдээ монголчууд хүүхдэд их хайртай. Нэг айл төдийгүй,  нийтээрээ,  нутаг усаараа хүүхдийг,  хүний өөрийн гэж ялгахгүй хайрлана.  Хүүхдийг ээж аавдаа,  ах дүүдээ,  газар нутагтаа,  мал амьтанд хайртай,  ажилч,  тусч хүн болгох нинж сэтгэлийн үүднээс л энэ бүхэн гардаг байжээ.  Монголчууд,  хамтын хүмүүжлийн үр шимийг амьдралаараа нотолсон ажээ. 



	



	ОГОТНО

	Божин бор

	Бор оготно

	Оготно будаа

	Будаа зөөгөөд

	Зөөгөөд бувар бувар

	Бувар бувар буланд

	Буланд хоргодоод 

	Хоргодоод бултас бултам 

	Бултас бултас чимээ 

	Чимээ чагнаад

	Чагнаад бүлтэс бүлтэс 

	Бүлтэс бүлтэс нуугдана. 

	 


УЛААЧ

	Морин улаач

	Улаач улаа

	Улаа нэхэн

	Нэхэж улаан

	Улаан тоос 

	Тоос босгон

	Босгон хуй шиг

	Хуй шиг хурдан 

	Хурдан түргэн

	Түргэн гавшгай 

	Гавшгай шаламгай

	Шаламгай довтолгоно

	 


Долоо. ХҮНИЙГ ХҮНДЛЭХ ЁС

	Манай монголд,  хүнийг хүндлэх ёсыг ихэд эрхэмлэдэг байлаа. Эцэг эхээс эхлээд ах дүү амраг садан,  нутгийн настайчуулыг онцлон ихэд хүндэлдэг нь монголын ёс. Эцгийг өрхийн тэргүүний хувьд,  эхийг төрүүлж өсгөсөн ачтаны нь хувьд онцгойлж үздэг ёстой. Харин одоо үед эцэг эхийг төдийгүй ахмад хүнийг хүндлэх ёс алдагдаж,  элдэв бусчир юм гарч байгаа нь гаднын л муу нөлөө байх даа.  Тийм муу юманд ялангуяа бага хүүхдийг автуулж болохгүй.  Монголоо алдана гэж манайхан ярьдаг. Энэ бол монголын ёс заншлыг алдвал монгол биш болно гэсэн үг.  Тэгэхээр хүүхдийг багаас нь уламжлал заншлаараа хүмүүжүүлж,  монгол хүн гэдэг бахархалт нэрийг нь ой ухаанд нь шингээх ёстой. Манай эртнээс уламжилсан ёс бол монголын өвөрмөц ёс заншлаар хүүхдээ хүмүүжүүлэх явдал байсан. Социализмын үед хүүхдийн хүмүүжил бүх нийтийн үйлс гэдэг байлаа.  Энэ бол эрт дээр үеэс баримталсан монгол зарчим. Тиймээс хүүхдийг бүх нийтээрээ элбэж хүмүүжүүлэх ёс бий болсон хэрэг. Хот суурин газарт хамт олны хүмүүжил бүр чухал.  Энэ ажлыг хүнийг хүндэтгэж сургахаас эхлэх ёстой. 



	



	ХҮЙТЭН

	Цагаан цэгээн

	Цэгээн цэвдэг

	Цэвдэг цэл

	Цэл хүйтэн

	Хүйтэн хайруу

	Хайруу жавар

	Жавар салхи

	Салхи сэрүү

	Сэрүү татан

	Татан сэнгэнэн

	Сэнгэнэн сэвэлзэн

	Сэвэлзэн хүйтэрнэ.

	 


БУХЫН МӨРГӨЛДӨӨН

	Бух гол

	Гол өгсөж

	Өгсөж уруудан

	Уруудан уриалан 

	Уриалан дуудаж 

	Дуудан урамдана

	Урамдан улаан

	Улаан тоос

	Тоос босгож

	Босгож мөргөлдөн

	Мөргөлдөн сүлбэлдэн

	Сүлбэлдэн тулалдана

	 


Найм.  ӨӨРИЙГӨӨ ХҮНДЛЭХ ЁС

	Хүүхдийг багаас нь ахмад хүнийг хүндлэхийн хамтад өөрийгөө ойшоож хүндлэх ёс байдаг. Зарим хүн өөрийгөө л гэхээс хүүхдийг үнэлж хүндлэхгүй дорд үзэх нь бий. Тиймээс юм бүхэн дээр хүүхдийг буруутган зэмлэж загнахгүй учрыг өөрөөр нь ухааруулах, буруугаа засах чадварыг нь ойлгуулах, тэр чинээгээр хүндлэх нь хүмүүжлийн нэг хэлбэр. Ахмад хүний хормойноос зүүгдэж өссөн бүх хүүхэд үүнийг мэдэж байгаа. Алив юмны зөв бурууг өөрөөр нь ойлгуулах хэрэв ойлгохгүй бол хамгийн хялбар аргаар мэдүүлэхэд настай хүмүүс их анхаардаг шүү дээ. Наад захын жишээ хэлэхэд, хүүхэд цай, гал мэт халуун юманд түлэгдчих гээд хэлээд хэлээд үгэнд орохгүй байхад, гарыг нь бариад уг юманд халаахад л хүүхэд ухаардаг. Энэ мэт энгийнээс аваад ухаан бодол орох юмыг дэс дараатай ойлгуулахад хүүхэд багаасаа нямбай, юмыг эргэцүүлж боддог болох жишээтэй.  Ер нь манай, өөрийн олон мянган жилийн шалгарлыг давсан монгол хүндээ тохирсон сурган хүмүүжүүлэх ухаан байсаар атал түүнийгээ орхиод бусдыг дуурайж, таарах таарахгүй юм хуулж авах гэж савсганах хэрэггүй. 



	



	ЭМНЭГ МОРЬ

	Эмнэг морь

	Морь эрэмгий 

	Эрэмгий догшин

	Догшин тоос

	Тоос манаргаж 

	Манаргаж тонгочин

	Тонгочин дэвхрэн 

	Дэвхрэн цовхчино 

	Цовхчин бухан 

	Бухан бусган 

	Бусган бултан 

	Бултан булгина. 

	 


УУЛ

	Уул үүлэнд 

	Үүлэнд умбан 

	Умбан онгон 

	Онгон оргил нь 

	Оргил нь одонд 

	Одонд ойрхон

	Ойрхон цайран 

	Цайран цавцайна 

	Цавцайн сүртэй 

	Сүртэй сүндэрлэн 

	Сүндэрлэн дүнхийн 

	Дүнхийн дүнсийнэ

	 


Ес.  ЦЭВЭР АРИУН БАЙХ ЁС

	Монголчууд хүний гадаад, дотоод байдал цэвэр ариун байх ёстой гэж эрт цагаас үзсээр иржээ. Түүнийгээ амьдралд хэвшүүлэх ажлыг хүүхдээс л эхэлдэг. Эхээс маш ариун гарч ирсэн шинэ хүнийг тоост хорвоод тосож аваад цааш бүх талаар цэвэр ариун хүн болгох ёстой гэдгийг яснаасаа мэдэрч бие сэтгэл,  эд хөрөнгөө тэдний төлөө зориулдаг байсан нь мэдээж.  Дээр цагт хүүхдийг хонины нэхий өлгийд өлгийдөн сүүгээр хооллож дотор гадныг нь хамгаалж эхэлдэг нь нүүдэлчин монголын заншил юм.  Цааш торних тусам нь сүү,  тараг,  айраг,  тос,  ааруул,  ээзгий зэрэг төрөл бүрийн цагаан идээгээр хооллож,  эрүүл агаар салхинд явуулан,  гол мөрний болон гүн худгийн цэвэр тунгалаг ус уулгаж байсан нь дотор биеийг өвчин эмгэггүй эрүүл саруул байхад тусалдгийг малчин айлын хүүхэд цөм мэднэ.  Монгол хүүхдээ эрүүл чийрэг өсгөхийн хамтад сэтгэл мэдрэлийг эрүүл,  тусч сайхан сэтгэлтэй хүн болгоход гол анхаарлаа тавьдаг. Манай бурхны шашин ч хүний дотоод сэтгэл ариун байхыг номлодог. Энэ нь монгол хүний цайлган сэтгэлтэй,  хүнийг хайрлах тусч сэтгэлд гүнзгий нөлөөлдөг юм. 



	



	ОРОО МОРЬ

	Ороо морь

	Морь онгон

	Онгон омголон

	Омголон цойлон

	Цойлон дүүлэн

	Дүүлэн зугтан

	Зулран зугтан

	Зугтан бараа нь

	Бараа нь харагдахгүй

	Харагдахгүй,  баригдахгүй

	Баригдахгүй,  уяулахгүй

	Уяулахгүй,  унуулахгүй

	 


НҮҮДЭЛ

	Айлын нүүдэл 

	Нүүдэл алсаас

	Алсаас аажуулан 

	Аажуухан наашлан

	Наашлан айсуй 

	Айсуй атан

	Атан тэмээний

	Тэмээний алхаанд 

	Алхаанд алдрай жаал 

	Алдрай жаал өөжиндөө 

	Өөжиндөө бүүвэйлэгдэн 

	Бүүвэйлэгдэн нойрсоно. 

	 


Арав.  АЖИЛ ХӨДӨЛМӨРЧ БАЙХ ЁС

	Нүүдэлчин монголчууд хүний сайн мууг ажил хөдөлмөрөөр нь,  амьдарч байгаа байдлаар нь үнэлж дүгнэдэг.  Гадаад оронд баян айлын хүүхэд голдуу залхуу,  цатгалан цамаан байдаг гэж ярьдаг бол манай монголд мал хөрөнгө ихтэй баян айлын хүүхэд ажилсаг.  Яваандаа юмныхаа эзэн болох сэтгэлгээ нь эрт хөгжсөн байх жишээтэй.  Харин ядуу айлын хүүхэд хийх ажил багатайгаас залхуу,  тэр чанараараа өлөн зэлмүүн байх нь элбэг байжээ.  Гэхдээ амьдрал нь тэднийг аяндаа ажил хөдөлмөр лүү татаж,  санаа сэтгэлийг нь түргэн хөгжүүлдэг гэж ярьцгаадаг нь оргүй ч юм биш байх.  Хөрөнгө,  бэлтэй ч,  үгүй ч бүх хүн хүүхдээ малч,  ажилч хүн болгохыг хичээдэг.  Нүүдэлчин ард түмний амьдралын шаардлага нь,  хүн зүгээр ялхайн хэвтэх аргагүй юм.  Наад зах нь өглөө эрт босож,  хүний өөрийн малаа харах ёстой.  “Нойр ихтийн гадаа малгүй” гэдэг мэргэн үг эндээс л гарсан байх.  Хөдөөгийн хүний хөдөлмөр өглөө эрт босохоос л эхэлдэг.  Их унтдаг хүний ажил бүтдэггүй гэж үздэг нь монголын нэг заншил. Хүүхдийг багаас нь ажлын амтанд оруулж,  түүгээр л амьдарна гэдэгт ухамсрыг эрт суулгадаг юм. 



	



	ХАДЛАН

	Намар ажил 

	Ажил өрнөн

	Өрнөн өвс

	Өвс хадан

	Хадан,  хадуур 

	Хадуур гялс гялс

	Гялс гялс өвс

	Өвс намс намс

	Намс намс налан

	Налан бухалдан 

	Бухалдан нуруулдан 

	Нуруулдан хураана

	 


ЦЭЦЭГ

	Цэцэг навч  

	Навч уралдан 

	Уралдан урган 

	Урган өнгийн 

	Өнгийн цэцэг

	Цэцэг яаран

	Яаран дэлгэрэн 

	Дэлгэрэн,  алаг 

	Алаг цэцэг 

	Цэцэг аясын 

	Аясны салхинд 

	Салхинд найгана. 

	 


Арван нэг.  БАГААС НЬ АЖИЛ СУРГАХ ЁС

	Нүүдэлчин монголын өвөрмөц амьдрал хүүхдийг багаас нь тохирсон ажил хийлгэж сургахаас аргагүй.  Нүүдэлчдийн гол ажил мал байдаг.  Тиймээс хүүхдийг багаас нь малын ажлын дөртэй болгох ёстой.  Хүүхдийг хөлд оруут өвөө эмээ нь хөтлөөд хонин дундуур явуулж ямаа,  хонь ишиг хурга гээд ялгааг нь хэлж өгнө. Нялх хурга ишигтэй тоглуулна.  Энэ үеэс л хүүхдэд малын зүс,  эр эм,  нас шүдийг зааж эхэлнэ.  Хонь хурга,  төлөг,  шүдлэн,  эм хонь,  эр хонь,  хуц гээд дараалан нас нь ахидгийг заах жишээтэй.  Малын зүс олон янз учраас нэг бүрчлэн хар цагаан,  харлаг борлог,  хар нүдэн манхин халзан,  хув хулгар гээд өчнөөн олон өнгө зүсийг биечлэн заана. Нялх хүүхэд тэр бүрийг ойлгохгүй ч сэтгэлд нь нэг юм үлдээд байна. Малчин хүн ер нь уйгагүй улс.  Хүүхдэдээ юм хэлж ойлгуулахад залхуурах,  дараа гэж хойш тавих ёсгүй,  дор нь заана. Эмээ өвөөгийн дэргэд өссөн малчин хүүхэд ажигч,  нямбай,  цэвэрч,  даруу,  хичээнгүй хүн болж өсдөг.  Сүүлийн үед мал мэдэхгүй хүмүүс,  малын хүнд ажлаар хүүхдийг зовоож байгаа мэт ярьдаг,  бичдэг болсон. Энэ бол гүтгэлэг. Малчид хүүхдийн нас биед тохирсон ажлыг багаас нь хийлгэж сургадаг болохоос тэр нь зовлон биш жаргал болдог.  Багадаа ажил сурах их олз. 



	



	ДААГАНЫ УРАЛДААН

	Дааганууд уралдахаар

	Уралдахаар даваа 

	Даваа даван

	Даван жирийн 

	Жирийн,  тоосон 

	Тоосон дундаас

	Дундаас тодрон 

	Годрон торойтол 

	Торойтол түрүүлэн 

	Түрүүлэн,  торгон 

	Торгон жолоогоо 

	Жолоогоо өргүүлнэ

	 


МЭРГЭН БӨӨДИЙ

	Хорголон бөөдий 

	Бөөдий хөөрхөн 

	Хөөрхөн бөөдий 

	Бөөдий хойшоо 

	Хойшоо урагшаа 

	Урагшаа найган

	Найган ганхан

	Ганхан,  Мэргэн 

	Мэргэн бөөдий 

	Бөөдий,  миний 

	Миний хургыг 

	Хургыг харсан уу?

	 


Арван хоёр. ХҮҮХДИЙГ ЧИЙРЭГЖҮҮЛЭХ ЁС

	Манай монгол дөрвөн улиралтай,  зунд их халж өвөлд их хүйтэрдэг өвөрмөц цаг ууртай орон.  Ийм нөхцөлд малчин хүн малаа дагаад өдрийн ихэнхийг хээр хөдөө өнгөрөөдөг.  Өвлийн цагт дулаан хувцас л аминд орно.  Хүүхдийг дулаан хувцаслаад өөрт нь таарсан жижиг сав бэлтгэж өгөөд хотны хөлдүү хоргол үхрийн хүйдэс зөөлгөнө.  Говь тал нутгийнхан бол хүүхдэд жижигхэн араг савар хийж өгөөд аргал түүлгэдэг.  Харин хангайнхан жижиг чарга чирүүлж модны хуурай мөчир түүлгэх,  цас мөс зөөлгөх зэргээр ойр зуурын ажилд сургадаг.  Хүн ажил хийхгүй,  аргаа барсан янзтай зүгээр суухын муухайг багаас нь ухааруулна. Тийм учраас хүүхдийг багаас нь хүнд ажлаар залхаах биш тохирсон,  хийхэд урамтай ажил хийлгэж сургах ёстой.  Ажил хийсэн хүүхэд бие бялдрын хувьд чийрэгждэг.  Малчид эрт босоод хүүхдээ салхинд гарган, хонь хурга эргүүлэн гүйж сургах,  хооронд нь барилдуулах зэргээр биеийг нь чийрэгжүүлдэг. Эрэгтэй хүүхдийг барилдуулах,  эмэгтэй хүүхдийг гүйж сургадаг нь манай нэг заншил юм. 



	



	ЭРВЭЭХЭЙ

	Эрээн цоохор

	Цоохор эрвээхэй

	Эрвээхэй алаг

	Алаг цэцгэн

	Цэцгэн дээгүүр

	Дээгүүр эргэлдэн

	Эргэлдэн нисэн, 

	Нисэн,  хөөрхөн

	Хөөрхөн эрвээхэй

	Эрвээхэй хөөрөн

	Хөөрөн хөөцөлдөн

	Хөөцөлдөн ниснэ.

	 


Арван гурав.  ТОГЛОЖ СУРГАХ ЁС

	Хот суурин газрын зарим хүн,  хөдөөгийн хүүхэд тоглох завгүй,  дэндүү их ажил хийх юм гэж,  хараад залхсан янзтай ярьж байдаг.  Үнэндээ тэдэнд тоглох тоглоом ч байхгүй юм гэж бас ярих нь бий.  Хөндлөнгийн хүн харахад тийм л юм.  Гэхдээ монголчууд хүүхдээ тоглуулдаггүй,  тоглоомгүй үндэстэн биш.  Одоо л зарим нь жаахан мартагдах гээд байгаа болохоос шагайн тоглоом,  чулуун тоглоом,  хөлөгт тоглоом,  ухаан уралдуулах үгэн тоглоом гэхчлэн зөндөө тоглоом бий.  Шагай бол малладаг малаас нь гардаг,  эргүүлээд мал,  малчны амьдрал болгоод зохион тоглож болдог их баян тоглоом юм. Малчны хүүхдийн хамгийн анхны тоглоом бол чулуун тоглоом юм. Магадгүй энэ олон мянган жилийн түүхтэй тоглоом байх.  Хүүхэд гэрийнхээ орчны янз бүрийн өнгийн чулуу цуглуулаад гэр барьж,  мал сүргээ тал тал тийш нь бэлчээгээд,  наадам хийх,  эсгий хийх зэрэг элдэв ажил хөдөлмөр зохиож тэр аяараа л ертөнцийг бүтээчихдэг. Зөвхөн чулуугаар монголын дэлгэр их амьдралыг бүтээхэд тэдний бяцхан ухаан хомсоддоггүй.  Харин том хүн хараад баясах төдийгүй,  хөдөлмөрийн зохион байгуулалтын талаар санаа авахаар уран нарийн зүйл бүтээсэн байдаг. 



	



	ӨНХРҮҮШ

	Өвгөн эмгэн

	Эмгэн хоёрын

	Хоёрын өрөмтэй

	Өрөмтэй сүүгээр

	Сүүгээр зуурсан

	Зуурсан өөдөсхөн

	Өөдөсхөн жаахан

	Жаахан өнхрүүш

	Өнхрүүш өөгүй

	Өөгүй бөөрөнхий

	Бөөрөнхий бөндгөнөн

	Бөндгөнөн өнхөрнө


АТАН ТЭМЭЭ

	Атан тэмээ

	Тэмээ алсаас

	Алсаас аажуухан 

	Аажуухан алхуулан 

	Алхуулан намс намс 

	Намс намс намбайтал

	Намбайтал намуухан

	Намуухан алхлуулан 

	Алхлуулан жонжуулан 

	Жонжуулан,  тэшүүлэн 

	Тэшүүлэн тэмүүлэн 

	Тэмүүлэн тэлгүүлнэ

	 


ЗЭРГЭЛЭЭ

	Алтан говийн

	Говийн цэнхэр 

	Цэнхэр зэрэглээ 

	Зэргэлээ алсаас

	Алсаас жирэлзэн 

	Жирэлзэн зээр

	Зээр зэрэгцэн

	Зэрэгцэн уралдах шиг

	Уралдах шиг далай

	Далай давлагаалах шиг 

	Давлагаалах шиг долгилон

	Долгилон цалгина

	 


Арван дөрөв.  УХААН ХӨГЖҮҮЛЭХ ЁС

	Монголчууд хүүхдийн ухааныг зөв хөгжүүлэхэд их анхаардгийг бидний үеийнхэн андахгүй.  Аав минь намайг жаахан байхад,  хойд толгой дээр хөтөлж гараад алсыг зааж,  тэр уулыг тийм гэдэг.  Хажуугийн модтой амыг тийм ам гэдэг.  Уулын дээгүүр цухуйж байгаа том үүлийг бөөн цагаан үүл гэдэг.  Ер нь үүлийг хар үүл,  сэмжин үүл,  бут цагаан үүл,  борооны үүл,  салхины үүл гэхчлэн ялгаж заадаг сан.  Уулыг ч олон янзаар модтой,  нүцгэн,  өндөр нам гэхийн хамт улаан,  хар,  цагаан гэж өнгө зааж нэрэлдэг гэж байдаг сан.  Салхи өөд хараад,  сэвэлзүүр салхи үлээж байна.  Энэ салхи чинь олон янз байдаг.  Ширүүн салхи,  сэвэлзүүр салхи,  халуун хүйтэн салхи гэж заагаад,  тэр харав уу, шороо хуйларч байгааг. Түүнийг хуй салхи гэдэг юм гэнэ.  Энэ мэтээр хүүхдийн ухааныг хөгжүүлэхдээ,  амьдрал ахуйтай холбож,  хамгийн ойлгомжтойгоор хэлж өгдөг нь монголын сурган хүмүүжүүлэх ухааны нэг хэлбэр юм.  Хүүхдийн ой ухааныг хөгжүүлэх маш олон арга байдаг болохоор тэр бүхнийг энд дурдах аргагүй.  Тиймээс хойно онцлог хэсгээс ярихыг бодъё



	



	ҮНЭГ

	Шонтгор хоншоортой 

	Хоншоортой,  сэм сэм 

	Сэм сэм гүйдэлтэй 

	Гүйдэлтэй сэгсгэр 

	Сэгсгэр сахлаг 

	Сахлаг сүүлтэй

	Сүүлтэй,  алтан 

	Алтан шаргал 

	Шаргал үнэг 

	Үнэг,  амьтай 

	Амьтай бүхнийг 

	Бүхнийг залилна

	 


МЭЛХИЙ

	Намар намгийн

	Намгийн ногоон

	Ногоон мэлхий

	Мэлхий вааг вааг

	Вааг вааг дуулан

	Дуулан дэвхрэн

	Дэвхрэн үсрэн

	Үсрэн,  усанд

	Усанд умбан

	Умбан шумбан

	Шумбан ялаа

	Ялаа шүүрнэ

	 


Арван тав.  ЦЭЭЖЛҮҮЛЭХ ЁС

	Хүүхдийн оюун ухааныг багаас нь хөгжүүлэхэд алив юмыг цээжлүүлэх ёс монголчуудын дунд түгээмэл байсан юм. Хүүхдэд ном заахаас өмнө үлгэр ярьж цээжлүүлэх,  оньсого таалгах,  ямар нэгэн дүрс зурж хэлүүлэх,  тоолуулж сургах,  цээж тоо бодуулах,  таалгах зэрэг янз бүрийн л арга байсан даа. Жишээ нь,  чулуу атгаж таалцах бол хөдөөгийн хүүхдэд түгээмэл зүйл.  Тоолуулж сургах бол цаашид сургуульд ороод тоо бодох бэлтгэл юм.  Эхлээд бид хурга ишгээ тоолж сурна. Өнгө зүсээр нь ялгана.  Манайд улаан ишиг төд,  халзан хурга төд,  ихэр ишиг төд гээд бид анддаггүй байлаа.  Багад хонь хурга тоолох бол амаргүй ажил.  Энэ үеэр малынхаа тоог мэдэхийн хамт хүний мал нийлсэн,  өөрийн мал алга болсныг мэдэж авна.  Хонийг холбож тоолох,  цувуулж тоолох,  багцалж тоолох алинд нь ч алдахгүй,  будилахгүй тоолж сурах ёстой.  Эндээс л хүүхдийн ухааныг мэдэх төдийгүй,  малд нүдтэй эсэхийг нь эцэг эх мэдээд цаашид ямар хүн болохыг тоймлочихно шүү.  Аав нь хүүгээ хараад “За даа миний хүү ч малаас хөндий л явах болов уу” гэх буюу “Энэ маань малд нүдтэй юм,  овоо доо” гэж урамшуулах ч бий.  Энэ бүхэн цээжлүүлэхтэй л холбоотой. 



	



	АМУУ БУДАА

	Намар амуу

	Амуу будаа

	Будаа алтран

	Алтран шаргалтан 

	Шаргалтан найган 

	Найган халиуран

	Халиуран урган

	Урган өснө

	Өсөн үржин

	Үржин боловсрон

	Боловсрон дэлгэрэн

	Дэлгэрэн налайна. 

	 


ГАЛ

	Улаан галын

	Галын дөл

	Дөл уухайлан 

	Уухайлан уулгалан 

	Уулгалан уралдан 

	Уралдан улалзан

	Улалзан дээшээ

	Дээшээ дүрэлзэнэ 

	Дүрэлзэн цоролзон 

	Цоролзон хөгжин 

	Хөгжин бадран 

	Бадран асна

	 


Арван зургаа. НҮДЛҮҮЛЭХ ЁС

	Малчид хүнийг “Малд нүдтэй юм” гэж олзуурхан ярих нь бий. Энэ бол нүдний ажиглах чадвар юм биз дээ.  Багад юм нүдлүүлэх дасгал багагүй хийлгэдэг байлаа.  Аав “Алив юмыг ажиглаж сур” гэж нэг биш хэлсэн дээ.  Өөрийн малыг өнгө зүс,  хэлбэр галбир,  нас шүдээр нь сайн нүдэлж таних,  дараа нь айл саахалтын малыг таньж “Хаа ч явсан,  энэ тэдний мал” гэж ялгадаг болохыг дандаа хэлнэ.  Энэ бол нүдлэх,  ажиглах аргад сургаж буй хэрэг юм.  Угтаа ой тогтоомжийг багаас нь сайн болгож байгаа юм.  Мал төдийгүй хүнийг ажиглаж сурах,  нэг үзсэн хүнээ хаа ч таньдаг байх нь багадаа нүдний ажиглах чадвар,  ой ухаан хэр хөгжсөнтэй холбоотой.  Аав ээжийн ярихыг сонсож байхад,  шөнийн харанхуйд төөрөөд,  мориноосоо бууж газар тэмтэрч,  чулуу барьж үзээд “Би тэнд явна.  Одоо тийшээ явна” гээд гэрээ олоод ирдэг хүн байдаг гэцгээнэ.  Энэ бол багаасаа ажиглах чадвар эзэмшсэнийх л юм даа.  Нүдлүүлэх ёс гэдэг ашигтай ажээ.  Багад өглөө сэрээд нүдээ анивчин,  эргүүлж тойруулж хөдөлгөж бай гэдэг байсан нь нэг ёсны нүдний харааг сайжруулах дасгал байжээ. 



	



	ОД

	Шөнийн тэнгэрт

	Тэнгэрт одод

	Одод гэрэлтэн

	Гэрэлтэн гийгүүлэн 

	Гийгүүлэн гялтганана

	Гялтганан гялалзан

	Гялалзан ярайна 

	Ярайн яралзан 

	Яралзан тодрон 

	Тодрон бүдгэрэн 

	Бүдгэрэн түгнэ

	 


ДАЛБАА

	Төрийн далбаа 

	Далбаа тэнгэрт 

	Тэнгэрт мандан 

	Мандан,  улаан 

	Улаан хөхөөр

	Хөхөөр тунаран

	Тунаран,  салхинд

	Салхинд намирна 

	Намиран,  хийморь 

	Хийморь сэргээн 

	Сэргээн цог золбоо 

	Цог золбоо бадраана

	 


Арван долоо. ТОО БОДУУЛЖ СУРГАХ ЁС

	Бага байхад,  цээжээр тоо бодуулж сургах гэж янз бүрээр оролддог байлаа.  Малчин айлын хүүхдийн нүдэнд харагддаг юм,  мал л байдаг болохоор бүх юм мал идээ цагаанаасаа л эхэлдэг.  Тоо тоолоход малаасаа л эхэлнэ.  Ямаа хараад,  нэг ямаа,  цаана нь ишиг нь байна,  хоёр ямаа.  Тэнд ухна нь байна,  гурван ямаа гээд л цааш нэмээд байна.  Эхлээд арав хүртэл тоолоод,  цааш ахиулсаар нэг зуу хүргээд,  цаанаас нь нааш ухрааж ерэн ес,  ерэн найм гэхчлэн тоолж нэг дээрээ ирээд буцааж зуугаа хүргээд,  дараа нь дундаас хоёр тийш тоолох зэргээр тоолж байгаад л хааш нь ч хамаагүй тоолж сурдаг юм.  Энэ энгийн тоолох ч яах вэ,  нэмж хасах гэж будилах юманд ороод саадгүй болбол үржүүлж хуваах руу орно.  Ухаан нь,  нэг дээр нэгийг нэм,  хоёр дээр хоёрыг нэм гэхэд хүүхэд амархан нэмчихдэг.  Тэгэхээр нь ахиулаад л нэг зуун арав дээр нэг зуун арвыг нэм гэхэд,  хоёр зуун хорь гэж торхийтэл хэлчихсэнээ,  хоёр зуун хорь дээрээ мөн төдийг нэм гэхээр тээглэсхийгээд түүнээ давсан мөртөө тоогоо ахих тусам тээглэдэг.  Энэ мэтийн тээглээд торохгүй болгож цээж тоонд сайн болговол цааш жинхэнэ тоо үзээд ирэхэд хялбар болдог.  Айраг хоормог бүлэх ч бас нэг дасгал. 

	 


МОНГОЛ НААДАМ

	Эрхий мэргэн 

	Мэргэн харваачтай 

	Харваачтай,  хүчит

	Хүчит бөхтэй

	Бөхтэй,  хурдан 

	Хурдан хүлэгтэй

	Хүлэгтэй,  хүүхдийн

	Хүүхдийн гийнгоотой

	Гийнгоотой,  баян ходоодтой

	Баян ходоодтой,  баяр хөөртэй

	Баяр хөөртэй монгол

	Монгол наадам

	 


ХҮҮХДИЙН БАЯР

	Баяр алаг

	Алаг цэцэгтэй 

	Цэцэгтэй агаарын 

	Агаарын бөмбөлөгтэй 

	Бөмбөлөгтэй,  амтат 

	Амтат бэлэгтэй

	Бэлэгтэй,  аав

	Аав ээжтэй

	Ээжтэй,  хөгжилтэй 

	Хөгжилтэй,  хөдөлгөөнтэй 

	Хөдөлгөөнтэй хүүхдийн 

	Хүүхдийн баяр!

	 


Арван найм.  ЭРГЭЦҮҮЛЭН БОДУУЛЖ СУРГАХ ЁС

	Хүүхдийг,  алив юмыг эргэцүүлэн боддог болгох нь амьдралд маш чухал.  Манай аав өөрөө их хашир,  юмыг эргэцүүлэн тунгаахдаа сайн хүн байсан.  Тиймдээ ч амьдралдаа төдий л алдаагүй,  хамаг ажил үйлс нь их бүтэмжтэй байсан гэж нутгийн хүмүүс магтан ярьдаг байлаа.  Тэгээд биднийг өөрийн арга туршлагаар хүмүүжүүлж ирсэн юм.  Бага байхад бол “Ямар ч жижиг юмыг хийхийн урьд хаанаас нь яаж эхлээд яаж дуусгахаа бод” гэдэг байлаа.  Өөрөө бол ямар нэг юм хийх буюу ажилд явахдаа,  яаж эхлээд,  яаж дуусгахаа урьдаас хардаг байсан юм.  Ухаа нь,  алдсан малдаа явахдаа,  эхлээд хэнээс сураад хаагуур явахаа,  малаа олоод яахаа урьд шөнө нь бодчихдог байдаг.  Биднийг том болсон хойно юм хийх гэхэд. ‘Урьдаар сайн бод,  бодсоноо дахин бод.  Тэгж байж хөдөл.  Тэгэхгүй бол буруу тийш явна шүү” гэж сануулдаг байлаа.  Ийнхүү эргэцүүлэн бодож,  нарийн ширээж тунгааж чаддаг байсан учраас манай аав малаа мянга хүргэж,  улсын сайн малчны хуралд очиж байсан байх.  Энэ мэтээс үзвэл,  хүүхдийг багаас нь алив юмыг эргэцүүлэн бодож тунгаадаг болгох хэрэгтэй. 

Арван ес.  УХААН ХӨГЖҮҮЛЭХ ЁС

	Манай тэнд таван хүүтэй айл байлаа. Хүмүүс,  эднийх энэ олон бандийг яаж хүн хийнэ дээ гэдэг байлаа. Дэрсхэн таван банди,  ууж идэж байгаа,  дуу шуу болж байгаа,  барилдаж ноцолдож байгаа зэргийг нь харахад нээрэн ч яггүй байх шиг санагддаг сан. Тэднийгээ шуугилдаж байхад аав ээж нь тоосон шинжгүй,  дор дороо юм хийгээд л сууж байдаг сан. Тэдний аав ээж их тайван амгалан улс бололтой. Аав,  манайх ганц хоёртойгоо тэвдэж байхад,  эднийх яаж шуу болдог юм бол доо гэж байдаг сан. Тэгсэн чинь аав нэг өдөр ээжид “Энэ Ням учрыг нь олчхож. Сүрхий амьтан юм” гэж байв.  Тэдний яриаг сэм сонсвол,  тэднийх хүүхдүүддээ,  шатар зааж өгөөд суулгачихдаг болсон гэнэ. Ухаантай хүн юм гэж байв.  Ням гуай ч манайд ирээд “Энэ дүрсгүй банди нарт чинь,  шатрын нүүдэл зааж өгөөд,  мод тэврүүлээд суулгачихаар өнөөхтэйгөө зууралдаад,  гадуур гүйх,  ноцолдож хувцсаа урах нь больсон шүү” гэж ярьж байлаа.  Хүүхдэд багаас нь шатар зааж сургахад,  хүүхэд алив юмыг эргэцүүлэн бодож ухаардаг,  яваандаа тоондоо сайн болдог юм билээ.  Тэдний хүүхдүүд томоотой, хичээлдээ сайн хожим ажил хөдөлмөрт ч гэсэн үлгэр жишээ улс болсон шүү. Шатар бол хүүхдэд багаас нь зааж өгмөөр тоглоом. 

Хорь.  УУР УЦААРЫГ ДАРАХ ЁС

	Хүүхэд өвчтэйгөөс буюу санаандаа таараагүй юмнаас болоод ууртай болдог.  Бас ярдаг ааштай хүүхэд ч байдаг.  Тийм хүүхдийг хүн болгоход эцэг эхийн ухаан л мэддэг юм шиг байна лээ.  Өвчтэй хүүхдийг эмчлүүлэх нь мэдээжийн хэрэг.  Харин ааштай хүүхдийг бол хуучин цагт ихэвчлэн аашилж загнах,  зодох зэргээр ширүүн аргаар дардаг байсан.  Нарийн яривал энэ нь ч сайн арга биш юм.  Хүүхдийг ухаанаар л удирдан залах ёстой.  Хүүхдээ сайн судлаад,  яавал зөв тийш залж болох аргыг нь олох хэрэгтэй юм.  Яг нарийн дээрээ хүүхдэд буруу байдаггүй,  том хүний л нөлөө их тусдаг.  Түүнийг ойлгоод хүүхэдтэй зөв харилцаж чадвал хүмүүжил авахгүй хүн байхгүй.  Хүн байтугай араатан,  адгуусыг ч номхруулаад хүнд тустай,  ээлтэй амьтан болгочихдог юм чинь.  Хүүхдээ урьдаар сайн ойлгох хэрэгтэй.  Түүнээс ойлгохгүй,  өөрийн санаанд тааруулан залах гэж оролдвол хэн хэнээ зовоохоос илүү үр дүн гарахгүй байж магадгүй.  Хүүхдийг басалгүй,  санаандаа тааруулахыг урьтал болголгүй,  зөв харилцаж чадвал ямар ч ууртай хүн уургүй,  ухаантай болж болдог юм билээ.  Тэдэнтэй харилцахад ухаан л хэрэгтэй. 

